
12

Eustazio chì o se ferma, e o se fa rosso

Finîo ch'o l'ha de fâ sti descorsetti:

Rinaldo, che ra luña o vè in tro pozzo,

O te ghe fà sott'œuggio doî rixetti;

Ma perchè non gh'aveiva toccaoù l'osso

Ancora l'orbo Amô co i sò stilletti,

Forza de giroxia no ro streppella,

E no gh'importa andâ derrê de quella.

E poi lê no se pœu scordâ ra morte,

Chi fu dæta a Dudon barbaramente,

Ni o pœu soffrî che Argante aggie ra sciorte

De sopravive a lê così insolente:

De ciù ghe pâ che o l'inscie, e ro trasporte

L'onô d'êsse lê l'ommo onnipotente,

E ro barecca o se ne fa bandêra,

Che sempre piaxe laoude o fâsa, o vera.



14

Tanto che o respondè: Ro primmo onô

No vœuggio conseguî, ma meritâ:

Dri scettri, e dre coroñe ro sprendô

No son cose da fâme imbarlugâ;

Se per giustizia poi questo favô

Tocca a mi, no son chì per reffuâ,

E ve ringrazio mentre me mostræ,

Cont'ro merito mæ, che me stimæ.

Ch'aggie sto posto, o nò, poco me premme;

Ma se l'ho, reste Armida a to comando:

Parte Eustazio contento, ciù o no temme,

E de guâgná compagni o va studiando;

Ma Gernando ch'o l'è attendente insemme,

De piggiâ lê ro figo o va pensando:

Però o l'aspêta de sparâ ra botta,

Quando l'amô ghe molle un pô de scotta.

Gernando de Norveggia era oriondo

Da i Ræ, che de gren terre eran patroin,

Stimandose così solo a ro mondo

De grôria o s'inscia comme ri balloin:

L'átro Signor Tamquàm, chi spûa riondo,

O conta solo sciù re sœu azioin,

Benchè ri sò antenati per ciù lustri,

In paxe, e in guerra se sæen reixi illustri.

Ma poi quell'Aze d'oro chi reffrætte

Quanto pœu ro comando, e ri dinæ,

E o væ che in terra no se conta un ætte,

Se titoro no s'ha de maestæ,

O no pœu veì, che un’âtro se progætte

Per fâro camminá a gambe levæ,

E tanto o se gh'affrizze, e o se gh'arraggia,

Ch'o dareiva dra testa in tra muraggia.

Con che dro basso inferno ro manente

Chi trœuva bon terren da semenâ,

O te ghe va in tre coste, e bassamente,

Començandoro forte a lusingá,

Mille gauggi o te ghe ficca in mente:

O l'invexenda, o ro fa invexendâ,

Faççendoghe sentî seira, e mattin

A ri oreggie, e a ro cœu sto resveggin.

